
KUMITAT PERMANENTI DWAR IL-KONTIJIET PUBBLIĊI

Laqgħa Nru. 70

L-Erbgħa, 7 ta' Novembru, 2001

Il-Kumitat iltaqa' fil-Palazz, il-Belt Valletta, fis-6:45 p.m.

Talba

MINUTI

Il-Minuti tal-Laqgħa Nru. 69 li saret nhar fl-24 ta’ Ottubru 2001, ġew konfermati.

  THE CHAIRMAN (Onor. Leo Brincat):  Infakkar f’deċiżjoni li ttieħdet fl-aħħar laqgħa tal-Kumitat li l-laqgħa li kellna fuq il-kunsilli lokali ma kenitx ġiet eżawrita dakinhar u kien hemm ftehim flimkien mal-Membri preżenti li minħabba xi raġunijiet loġistiċi l-laqgħa se titkompla bħal-lum ġimgħa.  Jiġifieri għalkemm il-Public Accounts Committee (PAC) bħala prassi jiltaqa’ kull ħmistax-il ġurnata, biex inkunu nistgħu neżawrixxu l-item tal-kunsilli lokali, inkomplu l-business tagħna fuq il-kunsilli lokali bħal-lum ġimgħa.  

Ngħaddu għall-korrispondenza.

  L-ISKRIVANA TAL-KUMITAT:

L-ewwel ittra hija mibgħuta lill-Onor. Leo Brincat, Chairman tal-Kumitat Permanenti dwar il-Kontijiet Pubbliċi mingħand Dr. Joseph A. Cannataci, Chairman tal-Malta Centre for Restoration (MCR) u tgħid hekk:

“Nirriferi għall-ittra mibgħuta llum f’ismek minn Anna Brincat.  Nirringrazzjak ta’ l-istedina u nikkonferma li beħsiebni nattendi għal-laqgħa tal-PAC ta’ nhar l-Erbgħa, 7 ta’ Novembru, 2001 fis-6:30p.m.

Waqt li nkun lest li nirrispondi għad-domandi li jistgħu jsiru fuq ir-rapporti msemmija fl-ittra ffirmata minn Ms Anna Brincat, nixtieq niġbidlek l-attenzjoni li jeżistu wkoll il-Financial Statements awditjati mill-Awdituri indipendenti u approvati mill-Bord tal-Gvernaturi taċ-Ċentru kif ukoll ir-Rapport Annwali għas-sena 2000.  Dawn jistħgu jgħinu lill-Kumitat tiegħek ikollu stampa aktar ċara u attwali ta’ l-attivitajiet taċ-Ċentru.  Jista’ jkun li bħalissa għadhom qegħdin jistampaw il-versjoni li titqassam fil-pubbliku iżda jekk il-Kumitat għalissa jinqeda b’fotokopja din tista’ tiġi pprovduta minnufih.

Nixtieq ukoll nieħu din l-opportunita` biex nistieden lilek u l-Membri kollha tal-Kumitat biex jekk u meta jogħġobhom jiġu jżuru ċ-Ċentru matul il-ġurnata u b’hekk jaraw b’għajnejhom ix-xogħol kbir u siewi li sar matul dawn l-aħħar sentejn u nofs mindu twaqqaf iċ-Ċentru.  Hu diffiċli li, permezz biss ta’ karti u rapporti, wieħed japprezza dak kollu li sar u li qiegħed isir.  L-istaff taċ-Ċentru hu kburi bi proġett li nemmnu hu fost l-aktar proġetti cost-effective li saru fis-settur pubbliku matul dawn l-aħħar snin.  Nittama li l-Membri tal-Kumitat tiegħek jogħġobhom jilqgħu din l-istendina. 

Inselli għalik”

  THE CHAIRMAN:  Il-kontenut ta’ l-ittra ġie ċċirkolat lill-Membri kollha tal-PAC u ninsab informat minn Mrs. Brincat li r-rapport annwali taċ-ċentru għas-sena 2000 minn dak iż-żmien ’il hawn ġie mqiegħed fuq il-Mejda tal-Kamra mill-Ministru ta’ l-Edukazzjoni u għaldaqstant nistgħu niddiskutuh anke fil-kuntest tal-laqgħa tal-lum.  Kif jafu l-Membri tal-Kumitat, biex ma noqogħdux inġibu hawnhekk lill-uffiċjali ta’ l-azjenda, fondazzjoni jew korporazzjoni konċernata darbtejn, meta jkollna accounts ta’ sentejn, niddiskutuhom flimkien kif proprju se nagħmlu llum.

Ngħaddu għal iktar korrispondenza.

  L-ISKRIVANA TAL-KUMITAT:
It-tieni ittra, li magħha hemm attached rapport, hija wkoll mibgħuta liċ-Chairman tal-Kumitat Permanenti dwar il-Kontijiet Pubbliċi mis-Sur Joseph Scicluna, Segretarju Permanenti fil-Ministeru tal-Finanzi u tgħid hekk:

“Sir,

During the meeting of the Public Accounts Committee held on the 24th October, 2001, the Minister for Justice and Local Government suggested that, in a future meeting, the Ministry of Finance should provide its comments on the subject under consideration, namely financial management in Local Councils and, more specifically, on the paper submitted to the Committee entitled ‘Deficits on Local Councils’.

I am, therefore, enclosing herewith a paper drawn up by a senior official of the Ministry of Finance which provides the Ministry’s comments and some recommendations on the subject.

You may wish to circulate the paper to the interested parties.  A representative of the Ministry of Finance will be present ot answer any questions on the matter when the subject is again discussed by the Committee.

Yours sincerely”

RAPPORTI ANNWALI U FINANCIAL STATEMENTS TAĊ-ĊENTRU MALTI GĦAR-RESTAWR GĦALL-PERIJODU BEJN IT-3 TA’ MEJJU U L-31 TA’ DIĊEMBRU, 1999 U GĦAS-SENA 2000.
  THE CHAIRMAN:  Nistgħu issa ngħaddu għall-business tal-lum u nistieden mal-ewwel lill-Awditur Ġenerali u xi staff members minn tiegħu sabiex jingħaqdu magħna madwar il-Mejda.

Is-Sur Joseph G. Galea, ħa postu madwar il-Mejda.

  THE CHAIRMAN:  Fuq l-aġenda għad-diskussjoni llum għandna r-rapporti annwali u l-financial statements taċ-Ċentru Malti għar-Restawr għas-snin 1999 u 2000 u għalhekk nistieden lil Dr. Cannataci sabiex ukoll jingħaqad magħna madwar il-Mejda.

Dr. Joseph A. Cannataci ħa postu madwar il-Mejda.

  THE CHAIRMAN:  Ir-rapporti li għandna għad-diskussjoni llum ġew iċċirkolati lill-Membri kollha.  Forsi Dr. Cannataci jixtieq li qabel ma nibdew id-diskussjoni jagħmel a brief introduction min-naħa tiegħu.  M’hijiex obbligatorja imma qed jingħata d-dritta li jagħmel hekk.  

  DR. JOSEPH A. CANNATACI (Chairman, Ċentru Malti għar-Restawr):  Nirringrazzjak, Mr Chairman.  Forsi jkun tajjeb li wieħed jintroduċi ftit il-mod kif twaqqaf iċ-ċentru biex b’hekk wieħed jifhem aħjar l-iffinanzjar taċ-ċentru.  Jekk wieħed iħares lejn il-kontijiet tas-sena 1999  imbagħad iħares lejn il-kontijiet tas-sena 2000, mal-ewwel jinduna bil-qabża sostanzjali.  Jien m’iniex se nidħol fid-dettalji kollha imma se nagħti outline qasira biex wieħed ikun jista’ jara l-aspetti rilevanti għall-fondi u l-infiq taċ-ċentru.  

It-twaqqif taċ-ċentru għar-restawr kien approvat formalment nhar it-30 ta’ Mejju 1994 meta kien twaqqaf kumitat konġunt bejn l-Universita` u l-Ministeru ta’ l-Edukazzjoni, liema kumitat beda jaħdem u jagħmel xi xogħol fuq it-twaqqif taċ-ċentru.  Dak il-kumitat qatta’ sentejn li fihom wieħed jista’ jgħid li l-attivitajiet prinċipali kienu li jfittxu premises  - li ma nstabux minn dak il-kumitat - u  li jagħmlu applikazzjoni taħt ir-raba’ protokoll finanzjarju bejn l-Italja u Malta li taħtu talbu għal kwantita` konsiderevoli ta’ flus.  

Meta fl-1996 inbidel il-gvern, saru terms of reference ġodda u kumitat ġdid.  Sadanittant ta’ min jgħid li l-proġett numru 13 tar-raba’ protokoll ġie approvat u għaldaqstant ġiet approvata s-somma ta’ Lit. 4 miliardi li bejn wieħed u ieħor jammontaw għal Lm900,000.  Tajjeb li hawnhekk neżaminaw ftit il-kondizzjonijiet ta’ dak il-protokoll għaliex huma rilevanti anke għall-infiq taċ-ċentru.  Dawn id-Lm900,000 ftit jew wisq kienu mfassla b’mod li proporzjon qawwi minnhom jintnefqu fuq l-attrezzar taċ-ċentru bħala scientific equipment u proporzjon ieħor fuq expertise Taljana li kellha tiġi offerta lill-gvern Malti biex jgħin fit-twaqqif ta’ dan iċ-ċentru.  L-irbit min-naħa tal-gvern Malti kien fis-sens li kellu jipprovdi l-premises, l-amministrazzjoni u eventwalment l-istaffing taċ-ċentru.  

Matul is-sentejn bejn l-1996 u l-1998, filwaqt li mid-dokumentazzjoni li għandna ma jidhirx li kien hemm tħejjija fuq korsijiet jew fuq ċertu xogħol ieħor, intagħżlet Villa Bighi l-Kalkara bħala premises għaċ-ċentru.  Meta reġa’ nbidel il-gvern fl-1998 u wieħed beda jistħarreġ it-twaqqif taċ-ċentru bdejna neżaminaw id-dokumentazzjoni kollha li kien hemm u deher li l-għażla ta’ Villa Bighi  - din hija rilevanti wkoll minħabba x-shift fl-infiq li sar dak iż-żmien - kienet ċkejkna u għaldaqstant fil-framework tax-xogħol li sar dak iż-żmien kien hemm proposta li ntlaqgħet mill-gvern li l-bini eżatt ħdejn Villa Bighi jiġi wżat bħala premises għaċ-ċentru.  Dak iż-żmien dan il-bini kien użat għal tliet affarijiet;  parti minnu kien l-istore ta’ l-unserviceable goods ta’ l-education division eżatt qabel ma jarmu l-affarijiet, parti oħra kienet użata bħala skola tas-snajja’ u parti oħra kienet abbandunata.  

Hemm biċċiet tal-premises – miegħi għandi mappa biex jekk tixtiequ jkollkom idea tas-site plan tkunu tistgħu tarawha – li sofrew konsiderevolment matul it-Tieni Gwerra Dinjija u hemm biċċiet minnhom li għadhom imwaqqgħin minn dak iż-żmien. F’dan il-mument ta’ min jgħid li matul l-1996 u l-1998 il-premises ta’ Villa Bighi ġew trasferiti mill-Malta Council for Science and Technology għas-Centre for Restoration Studies.  Preċiżament ma ġewx trasferiti għal dan iċ-ċentru li ma kellux persona guridica, iżda ġew trasferiti għand il-Museums Department.  

Mr Chairman, tajjeb jingħad ukoll – biex nersaq lejn il-konklużjoni ta’ din l-introduzzjoni – li meta sar studju bejn l-aħħar ta’ l-1998 u l-ewwel ftit xhur ta’ April ta’ l-1999, il-viżjoni taċ-ċentru twessgħet, fis-sens li nħasset il-ħtieġa li ċ-ċentru m’għandux ikun ċentru għall-istudji biss.  Bi ftit eċċezzjonijiet żgħar, hawn Malta dak iż-żmien ma kienx hawn faċilitajiet fejn wieħed seta’ jagħmel ir-restawr ta’ bosta affarijiet, fosthom pitturi, tessuti, arazzi, metalli u ċeramika.  L-iktar laboratorju li kien attrezzat kien il-laboratorju tar-restawr tal-kotba li dak iż-żmien kien jaqa’ taħt il-libreriji.  Għaldaqstant id-deċiżjoni kienet li wieħed għandu jipprova joħloq speċi ta’ sptar fejn wieħed ikun jista’ jkollu l-faċilitajiet kollha fejn ikun jista’ jsewwi dawn l-affarijiet, imbagħad fl-istess ħin, biex tiżdied il-cost effectiveness ta’ dik in-nefqa, wieħed ikun jista’ jagħmel użu ta’ dak l-isptar bħala teaching hospital.  Wieħed irid jiftakar ukoll li sa l-1999 ma kienx possibbli għall-istudenti Maltin biex jistudjaw ir-restawr f’Malta, la fil-livell vokazzjonali u lanqas fil-livell ta’ l-Universita`.  Il-ftit restawraturi kwalifikati Maltin li kien hawn kollha kienu studjaw barra u d-deċiżjoni u r-rakkmandazzjoni kienet li ċ-ċentru għandu jservi bħala teaching hospital.  

F’dak iż-żmien lestejna wkoll - meta ngħid lestejna nixtieq niddistingwi bejn ir-rwol tiegħi ta’ chairman kif qiegħed hawn bħalissa u r-rwol ta’ direttur tal-proġett kif kont meta nbeda x-xogħol tramite l-Malta University Services Limited (MUS)  - xogħol ta’ proġettar għall-Ministeru ta’ l-Edukazzjoni u konna ħejjejna proposta li mbagħad ġiet inkorporata fil-proposti tal-Ministeru ta’ l-Edukazzjoni li ġew approvati mill-Kabinett nhar is-26 ta’ April 1999.  Dawn il-proposti kienu jikkonsistu  - u hawnhekk ippermettuli niftaħ ftit il-pjanta biex intom tifhmu aħjar; fil-fatt din hija l-aħħar versjoni li għandhom l-Awtorita` ta’ l-Ippjanar - f’dan li ġej.  

Fin-nofs tal-pjanta nistgħu naraw Villa Bighi li kienet inbniet mill-Kavallier Bighi fl-1675, fuq in-naħa tax-xellug hemm l-area li ġiet allokata liċ-ċentru, jiġifieri l-east wing mibnija fl-1829 u s-surgical block u l-operating theatre block li nbnew bejn l-1901 u l-1934. Waqt li dawn ġew allokati liċ-ċentru għar-restawr, Villa Bighi reġgħet ġiet allokata lill-Kunsill Malti għax-Xjenza u t-Teknoloġija, iz-Zymatic Block huwa allokat għat-tielet fażi tal-proġett bħala ċentru għal discovery and archeological resource centre u l-west wing huwa allokat bħala ċentru interattiv u mużew għax-xjenza  u t-teknoloġija.  Dawn il-pjanijiet ġew ippreżentati lill-Awtorita` ta’ l-Ippjanar u fil-fatt qegħdin fl-aħħar fażijiet li jiġu approvati l-pjanti kollha, almenu hekk nittamaw.  F’dan il-kontest jiena kont waqaft fis-26 ta’ April ta’ l-1999 meta ġew approvati l-pjanijiet biex il-kumpless ta’ Bighi jintuża bil-mod kif spjegajt, jiġifieri bħala ċentru ta’ restawr, Kunsill Malti għax-Xjenza u Teknoloġija u ċentru interattiv u mużew għax-xjenza.  

Nhar it-3 ta’ Mejju, 1999 imbagħad sar kuntratt u ftehim uffiċjali bejn l-Universita` ta’ Malta u l-Ministeru ta’ l-Edukazzjoni u permezz ta’ dan il-ftehim twaqqaf iċ-ċentru formalment.  Iċ-ċentru għandu ċ-chairman u membru ieħor mill-bord tal-gvernaturi li huma nnominati mill-Universita` ta’ Malta, hemm żewġ membri li huma nominati mill-Ministeru ta’ l-Edukazzjoni u membru li huwa nnominat mill-Ministeru għall-Ambjent.  Hemm ukoll il-possibbilta` li l-bord ta’ ħamsa min-nies jikber sa disa’ permezz ta’ co-opting.  Ir-raġuni kienet sempliċi; iċ-ċentru kien previst sabiex wieħed ikun jista’ juża kemm jista’ jkun l-expertise Taljana u oħrajn u allura kien hemm l-opportunita` li wieħed jagħmel co-opting ta’ nies mill-collaborating institutions.  F’Mejju ta’ l-1999 iċ-ċentru kien jinsab f’din il-pożizzjoni;  kellu jorganizza t-transizzjoni kemm ta’ flus u kemm ta’ kwalunkwe ħaġa oħra li seta’ kien hemm allokati qabel għal Villa Bighi għall-area li wrejtkom fuq il-pjanta, u kellu bżonn jieħu kontroll tal-premises, liema kontroll ħadu nhar l-4 ta’ Lulju, 1999.  Finalment kien hemm il-punt li ċ-ċentru kellu ftit iktar minn sena biex b’xi mod jew ieħor ikun jista’ jonfoq dawk id-Lm900,000 li kienu allokati taħt ir-raba’ protokoll.  Il-biċċa xogħol ma kenitx waħda żgħira speċjalment meta wieħed jiftakar li mhux biss kellu jsir il-ftehim ma’ l-esperti Taljani – u hawnhekk ta’ min insemmi li qabel ma ġew approvati dawn il-pjanijiet saret konsultazzjoni ma’ l-Istituto Centrale del Restauro bejn il-11 u s-16 ta’ April 1999 fejn matul dawn il-jiem ta’ konsultazzjoni ġew ippreżentati il-pjanijiet ġodda għaċ-ċentru tar-restawr li ġew approvati minn dawn l-esperti Taljani - …  Kien biss wara li ġew approvati mill-esperti Taljani li dawn il-pjanijiet tressqu lill-gvern u ġew approvati.  

Wara li twaqqaf iċ-ċentru fit-3 ta’ Mejju 1999, il-bord tal-gvernaturi beda jaħdem mal-ewwel fuq żewġ binarji.  L-ewwel binarju kien it-twaqqif ta’ ftehim ta’ kollaborazzjoni  ma’ ċentri barranin, f’dak il-każ l-eqqel tnejn kienu l’Istituto Centrale per il Restauro ta’ Ruma, u l’Istituto Centrale per la Patologia del Libro ta’ Ruma u t-tieni binarju kien li twaqqfu l-ewwel korsijiet li setgħu jiġu offruti miċ-ċentru.  L-idea kienet li wieħed ikun jista’ jagħmel capacity building kemm f’dak li huwa livell vokazzjonali kif ukoll f’dak li huwa livell ta’ formazzjoni professjonali.  Fil-fatt li ġara kien li fi żmien xahar minn mindu twaqqaf iċ-ċentru ġew ippubblikati l-ewwel avviżi fil-gazzetta tal-gvern, fil-gazzetti lokali kif ukoll fil-gazzetti Taljani biex isiru l-affarijiet li se nsemmi.  

L-ewwelnett ġew reklutati esperti Maltin u barranin biex ikunu jistgħu jgħallmu u jagħmlu xogħol ta’ restawr fiċ-ċentru u ġew reklutati wkoll studenti għall-korsijiet li ġew offruti.  Fi ftit kliem, li ġara minn dak iż-żmien sal-lum kien li nfetħu erba’ korsijiet preparatorji li minnhom diġa` għaddew iktar minn 400 student.  Aħna, anke b’mod modest, kburin minn dan is-suċċess għaliex konna qegħdin nipprevdu bejn 60 u 80 student kull sena u minflok kellna medja ta’ 140 student kull sena. Dawn l-istudenti imbagħad għaddew biex jidħlu fl-ewwel kors universitarju tat-tip tiegħu li sar f’Malta, il-Bachelor in Conservation Studies (B.Cons.) li ġie approvat mill-istadji kollha mis-Senat ta’ l-Universita` u bħalissa diġa` hemm 40 student li qegħdin isegwu korsijiet f’dan il-livell.  Din is-sena wkoll, wara iktar minn sena u nofs ta’ tħejjija, infetħu l-korsijiet fil-livell vokazzjonali.  Dawn infetħu f’kollaborazzjoni ma’ l-MCAST u f’dawn il-korsijiet ġew reġistrati 38 student li daħħlu għal tliet livelli ta’ korsijiet differenti f’dak li huwa konservazzjoni u restawr tal-ġebla Maltija.  

Barra minn hekk ta’ min wieħed isemmi wkoll il-fatt li tkompla x-xogħol fuq ir-restawr taċ-ċentru proprju.  Dan ix-xogħol, għal parti kbira minnu, baqa’ jiġi magħmul mill-uffiċċju tal-proġetti tal-Ministeru ta’ l-Edukazzjoni biex kemm jista’ jkun jintużaw nies diġa` impjegati mal-gvern biex isir ix-xogħol.  Fil-fatt il-parti l-kbira tax-xogħlijiet saru minn ħaddiema tal-gvern.  Sur President, għalissa nieqaf hawnhekk u lest nilqa’ kull domanda li tista’ ssirilna.  

  THE CHAIRMAN:  Nirringrazzjak ħafna għall-introduzzjoni tiegħek.  Qabel ngħaddi biex nistieden lill-kollegi tiegħi biex jagħmlu d-domandi xtaqt nagħmel domanda jien.  L-istudenti li ssemmew kienu kollha physically located fiċ-ċentru nnifsu jew kienu qegħdin f’ċentri edukattivi oħrajn?  

  DR. JOSEPH A. CANNATACI:  Le, qabel ma nfetaħ iċ-ċentru ma kien hemm l-ebda opportunita` li wieħed jistudja għar-restawr hawn Malta.  Għaldaqstant il-korsijiet kollha li semmejt huma ġodda.  

  THE CHAIRMAN:  Forsi tista’ tagħtina indikazzjoni ta’ l-istudent population li kien hemm fis-sentejn finanzjarji li għandna under review, jiġifieri l-1999 u l-2000?

  DR. JOSEPH A. CANNATACI:  L-istudent population kienet hekk:  Fl-1999 kien hemm 157 student part-time fil-kors preparatorju, imbagħad daħlu 16-il student fil-kors tal-B.Cons.  Fis-sena 2000 kien hemm madwar 90 student fil-kors preparatorju u ġew aċċettati madwar ħames studenti fil-kors tal-B.Cons., fis-sena 2001 kien hemm 164 student fil-kors preparatorju u ġew aċċettati 20 student fil-kors tal-B.Cons. Barra minn hekk, din is-sena żdiedu wkoll 38 student fil-livell vokazzjonali, jiġifieri l-popolazzjoni attwali ta’ l-istudenti fiċ-ċentru hija ta’ madwar 80 student full time u se jerġgħu jikbru bin-numru ta’ studenti part-time.  

Hawnhekk tajjeb ngħid li n-numru ta’ studenti fiċ-ċentru mhux previst li qatt jeċċedi l-200 student full time.  Ta’ min isemmi wkoll li l-Institute for Conservation and Restoration Studies huwa biss parti mill-funzjonijiet taċ-ċentru.   Barra minn hekk hemm l-uffiċċju għall-proġetti tar-restawr li bħalissa għandu madwar 62 proġett f’idejh.  Tajjeb li nsemmi wkoll - għaliex naħseb li hija rilevanti ħafna - il-fatt li ċ-ċentru huwa kbir ħafna f’dak li għandu x’jaqsam ma’ spazju u dan jinneċessita investiment konsiderevoli fir-refurbishment u r-restawr tal-post innifsu.  B’daqshekk m’iniex qed ngħid li ċ-ċentru huwa kbir wisq, far from it; qatt m’hemm biżżejjed spazju, pero` ta’ min wieħed iżomm f’moħħu li biss biss hemm 16,000 metru kwadru ta’ floor space li kien hemm bżonn li wieħed jirrestawra biex ikun jista’ jintuża ċ-ċentru.  

  THE CHAIRMAN:  Fir-rigward tal-kumpliment ta’ l-għalliema tista’ tagħtina indikazzjoni għall-1999 u s-sena 2000 x’kien in-numru ta’ għalliema kemm lokali u barranin u anke kemm kienu on a part-time basis  u kemm minnhom kienu on a full time basis?  

  DR. JOSEPH A. CANNATACI:  Il-figuri li se nagħtikom huma approssimattivi imma iktar tard nistgħu nagħtuhomlkom bil-miktub.   It-teacher/student ratio li għandna huwa dak rikjest, anzi kważi mpost, mill-kollegi Taljani tagħna biex inkunu kapaċi nżommu r-rikonoxximent li għandna minn dan l-istitut Taljan. Fejn tidħol prattika għandna student/teacher ratio ta’ 1:4 filwaqt li fejn tidħol teorija wieħed jista’ jitla’ iktar.  Għal dak li huwa livell vokazzjonali nsegwu r-regolamenti ta’ l-ILO fejn ir-ratio huwa għalliem wieħed għal kull 15-il student bħala massimu assolut u kemm jista’ jkun wieħed jipprova ma jeċċedix il-1:8 għaliex fil-fatt fil-livell vokazzjonali hemm ħtieġa iktar ta’ one on one relationships.  

Għal dak li jirrigwarda staff, dan huwa maqsum kif se ngħid.  Hemm 30 part-timer li ħafna minnhom jitħallsu bis-siegħa u huma għalliema ta’ l-Universita` ta’ Malta.  Dawn jissejħu skond in-numru ta’ modules li jkun fih il-kors, jiġifieri “daqstant” fl-istorja ta’ l-arti, “daqstant” f’ħaġa u “daqstant” f’oħra.  Kemm jista’ jkun ipprovajna li fejn jeżisti staff Malti biex jagħmel ix-xogħol, nużaw lilhom.  It-tieni nett, f’dak li għandu x’jaqsam ma’ l-istaff barrani, fl-1999 kien hemm erba’ full timers barranin.  Naħseb li hawnhekk wieħed ikun aktar korrett jekk jitkellem in terms of full time equivalent.  Minħabba n-natura tas-suġġett tar-restawr hemm diversi speċjalitajiet, allura ħafna drabi, barra li jkollok a core number of staff members li qegħdin hemm matul is-sena kollha, ikollok rotation ta’ staff ġej u sejjer minn barra; min jiġi jagħmel tliet ġimgħat u min jiġi jagħmel erba’ ġimgħat kulħadd skond l-ispeċjalita` tar-restawr tiegħu.  Bħalissa l-istaff taċ-ċentru kompla jikber kif komplew jiżdiedu l-istudenti u l-faċilitajiet. 

Fuq il-kwestjoni tal-faċilitajiet ta’ min wieħed jgħid – kif jingħad ukoll fir-rapporti annwali - li l-flus kollha Taljani li ġew allokati lilna rnexxielna nonfquhom b’suċċess, irnexxielna nippubblikaw numru kbir ta’ tenders li ġew aġġudikati u nxtara l-equipment li qiegħed on site u qed jiġi wżat għal diversi proġetti pubbliċi kif ukoll għat-tagħlim ta’ l-istudenti.  Dak inqisuh bħala wieħed mis-suċċessi tagħna. Ta’ min jgħid ukoll – din forsi hija pertinenti għall-aspett finanzjarju u li ma tidhirx fid-dokumentazzjoni li għandkom - li għandna kemm ġejna avvżati mill-Unjoni Ewropea li bid li għamel iċ-ċentru għall-fondi Ewropej biex wieħed ikun jista’ jifrex it-tagħlim taċ-ċentru matul ir-reġjun Mediterranju kollu, irnexxiet.  

Dan huwa bid ta’ Euro 3 miljun u hija parti mill-viżjoni u l-istrateġija taċ-ċentru.  Iċ-ċentru qatt ma kien maħsub li jkompli jipproduċi l-istudenti Maltin qishom pastizzi ad infinitum.  Jiġifieri waqt li l-faċilitajiet kollha jridu jintużaw u jkomplu jintużaw biex wieħed ikun jista’ jipprovdi restawr għall-affarijiet li għandna f’Malta, l-istrateġija taċ-ċentru hija waħda fejn in-numru ta’ studenti Maltin jibdew jonqsu bil-mod il-mod u n-numru ta’ studenti barranin jibdew jiżdiedu.  B’dan il-għan immedjatament il-bord tal-gvernaturi beda jaħdem fuq kampanja internazzjonali u rnexxilna ngħaqdu consortium li jikkonsisti  -  fil-fatt lestejt memo li jispjega dan u li nixtieq ngħaddihulek, Sur President - f’żewġ ċentri fl-Alġerija, tnejn fil-Ġordan, wieħed f’Ċipru u wieħed fil-Greċja, University  College London u Historic Scotland.  Aktar minn 11-il ċentru minn seba’ pajjiżi ngħaqdu magħna f’consortium li huwa kkreat, maħsub u organizzat kollu mill-MCR li permezz tiegħu se nużaw it-teknoloġija tas-satelliti biex inkunu nistgħu nittrasmettu l-lezzjonijiet taċ-ċentru madwar dawn l-istituzzjonijiet kollha.   Huwa maħsub ukoll li matul dan il-proġett ikun hemm ukoll numru ta’ studenti barranin li jkunu jistgħu mhux biss isegwu l-korsijiet a distanza taċ-ċentru imma jiġu hawn u jkomplu xi xogħol hawnhekk ukoll.  

  THE CHAIRMAN:  Nirringrazzjak.  Hawn kummenti?   L-Onor. Abela.

  ONOR. CARMELO ABELA:   Jekk fhimt tajjeb fiċ-ċentru hemm 30 staff part-time li jitħallsu bis-siegħa u li fil-maġġoranza tagħhom ġejjin mill-Universita` u fl-1999 kien hemm erba’ ħaddiema full timers barranin.  Xtaqt nistaqsi jekk hemmx full timers Maltin u anke x’inhi l-pożizzjoni tal-barranin.

  DR. JOSEPH A. CANNATACI:  Iva, hemm full timers Maltin; ftit minnhom qegħdin jagħmlu xogħol ta’ restawr u oħrajn qegħdin f’pożizzjonijiet amministrattivi.  Il-lecturers full time li hemm, jagħmlu xogħol ta’ lecturing imma jagħmlu wkoll ħafna xogħol amministrattiv.  

  ONOR. CARMELO ABELA:  Kemm hemm?

  DR. JOSEPH A. CANNATACI:  Forsi hemm sitta jew seba’ li jgħallmu u fl-istess ħin jagħmlu xogħol ta’ amministrazzjoni  u tmexxija  ta’ proġetti.  Ta’ min wieħed jgħid ukoll li hemm numru ta’ staff misluf liċ-ċentru mid-diviżjoni ta’ l-edukazzjoni.  Dan l-istaff jintuża għal bosta ħtiġijiet u fil-fatt fil-kontijiet li ġew ippreżentati kemm ta’ l-1999, kif ukoll tas-sena 2000 jidhru ċar u huma mniżżlin bħala expenditure.  Dan l-istaff jagħmel xogħol ta’ tagħlim ukoll, jiġifieri dak ix-xogħol ta’ tagħlim li jista’ jsir f’ċerti livelli jsir minnhom u jagħmlu wkoll xogħol ieħor bħal, per eżempju, xogħol ta’ tindif, security, clerical duties etc.
  THE CHAIRMAN:  L-Onor. Hyzler.

  ONOR. GEORGE HYZLER (Segretarju Parlamentari):  Jien naħseb li m’hemmx dubju li l-idea wara dan iċ-ċentru hawn qbil fuqha u tajjeb li wieħed jiġbed l-attenzjoni anke ta’ Dr. Cannataci li dan kollu huwa tajjeb ħafna għalina bħala background, pero` ovvjament l-aktar li jinteressa lil dan il-Kumitat huwa l-aspett ta’ value for money u cost effectiveness għaliex fl-aħħar mill-aħħar dan hu kumitat li jħares lejn il-kontijiet pubbliċi, fis-sens li dik li hija policy tal-gvern li jinteressana huwa li din qiegħda tiġi segwita, mhux jekk hemm jew x’hemmx qbil magħha jew jekk irnexxiet jew ma rnexxietx.  

Rigward il-cost effectivness, kieku kellek tgħaddi l-kummenti tiegħek, il-pajjiż x’qed jieħu minn dan iċ-ċentru?  Għaliex li aħna nipproduċu studenti jew gradwati fir-restawr hija ħaġa tajba, pero` forsi wieħed ma jistax jikkwantifikaha daqshekk faċilment.  Kieku kellek tgħaddi xi kummenti dwar l-aspett ta’ value for money u cost effectiveness għandek xi tgħid at this stage jew trid li forsi niflu l-accounts flimkien?  Per eżempju, x’inhu l-kontribut tal-gvern?

  DR. JOSEPH A. CANNATACI:  Il-kwestjoni tal-cost effectiveness wieħed jista’ jħares lejha minn diversi angoli.  L-ewwelnett ta’ min wieħed jiftakar li l-infiq ta’ Malta fuq il-wirt kulturali s’issa kien pjuttost miżeru.  Dan is-settur sfortunatament dejjem kien is-Cinderella ta’ l-infiq; fil-fatt s’issa qed jiġi minfuq biss 0.3% tal-GDP tal-pajjiż fuq il-wirt kulturali.  Din il-figura hija baxxa ħafna anke meta kkomparata mal-medja Ewropea f’dan il-kamp.  Il-cost effectiveness tasal għalih kif se nispjega.  L-ewwelnett il-pajjiż għandu bżonn ta’ numru ta’ restawraturi biex jagħmlu x-xogħol li hemm ħafna biki għalih biex isir.  Biex inti tittrejnja restawratur barra trid bejn erba’ u sitt snin b’cost ta’ mill-inqas Lm10,000 fis-sena.  Jekk wieħed iqis li bl-istess flus aħna bnejna l-faċilitajiet u dawn il-faċilitajiet qegħdin ukoll jintużaw biex jgħallmu lill-istudenti, allura mal-ewwel ikun jista’ jifhem il-cost effectiveness ta’ dak li qiegħed isir.  

It-tieni nett hemm il-fattur ta’ dak li semmejt li kemm jista’ jkun hija l-policy taċ-ċentru li juża riżorsi diġa` impjegati fis-settur pubbliku kemm jekk huma on loan, on secondment or  on attachement, għal kwalunkwe tip ta’ xogħol.  Jiġifieri jekk, per eżempju, inħarsu lejn is-sena 2000 naraw li minn kważi Lm900,000 li ntnefqu bħala spiża kapitali biex jiġu refurbished il-premises - bħalissa hemm 80% tagħhom li huma refurbished, jiġifieri ‘il fuq minn 10,000 metru kwadru ta’ bini storiku li huwa pjuttost diffiċli u inkrepattiv biex wieħed jaħdem fuqu -  intnefqu biss Lm110,000 f’materjal, mill-bqija x-xogħol kollu sar mill-ħaddiema tal-gvern.  That is a clear example of the cost effectiveness of the project; the use of government labour, existing and anything which can be pulled in.

Jekk wieħed iħares sew lejn il-kontijiet għas-sena 2000 jara li minn ftit inqas minn Lm0.75 miljun li ġew minfuqa fi spiża kapitali, Lm723,000 qegħdin direttament f’fixed tangable assets.  Jiġifieri minn dan wieħed jista’ jara b’mod ċar li l-flus intnefqu, fl-opinjoni tagħna, bl-aktar mod effettiv.  Jien bl-aktar mod modest ngħid illi kieku wieħed kellu jagħmel ranking ta’ dawk il-proġetti pubbliċi li huma u kienu cost effective, naħseb li ċ-ċentru ma joħroġx ħażin fil-comparison.  

Il-mod ta’ kif ħdimna kien kif se nispjega. L-ewwelnett kien hemm l-allokazzjonijiet tal-Ministeru tal-Finanzi jiġifieri, per eżempju għas-sena 2000 il-Ministeru tal-Finanzi allokalna mill-ewwel Lm400,000 bħala spiża kapitali, pero` bi ftehim mal-Ministeru tal-Finanzi, peress li aħna konna nafu li hemm fondi sostanzjali li għandhom jintnefqu aħna ħriġna aktar tenders minn Lm400,000, fil-fatt ħriġna kważi d-doppju, dejjem bi ftehim u bil-permess tal-Ministeru tal-Finanzi.  Għalkemm it-tenders ikunu ħarġu, dawn ma jiġux iġġudikati mill-ewwel imma nistennew sakemm il-Ministeru ta’ l-Edukazzjoni jew tal-Finanzi jgħidulna li hemm iktar fondi li ma ntnefqux band’oħra u allura nistgħu nużawhom biex ikompli jsir investiment fiċ-ċentru.  B’dan il-mod seta’ jsir investiment konsiderevoli u, almenu kif ġie spjegat lilna,  il-Ministeru tal-Finanzi kien imbagħad f’pożizzjoni li jista’ jitlob ir-reimbursement ta’ parti kbira ta’ dawk il-flus fit-termini tar-raba’ protokoll finanzjarju bejn Malta u l-Italja. 

  ONOR. GEORGE HYZLER:  Jiġifieri hemm xi possibilita` li ċ-ċentru qatt ikun self sufficient, voldieri jista’ jippresta servizzi u jitħallas ta’ dawk is-servizzi b’mod li dak l-introjtu jista’ jikkontribwixxi għall-eżistenza taċ-ċentru?  Jew iċ-ċentru huwa ntiż li għal dejjem jibqa’ dipendenti totalment fuq is-subventions tal-gvern tal-ġurnata?

  DR. JOSEPH A. CANNATACI:  Kif ċertament diġa` urejna bil-proġett IKONOS liema proġett għadu kemm ġie awarded  lilna mill-Unjoni Ewropea, m’huwiex il-ħsieb li ċ-ċentru jibqa’ jiddependi totalment fuq il-fondi tal-gvern.  Kemm jista’ jkun huwa r-rwol anke tal-bord tal-gvernaturi li jfittxu sorsi alternattivi ta’ ħlas.  Naturalment jiddependi fuq kif il-gvern ikompli jirristruttura l-fondi tiegħu għaliex jekk il-gvern jalloka b’mod ċar “daqstant” fondi għar-restawr lit-“tali” u “tali” dipartiment, allura imbagħad bħala sistema ta’ accounting wieħed ikun jista’ jiċċarġja għax-xogħlijiet li jagħmel u b’hekk iċ-ċentru jkun jista’ jfendi aħjar.  Sfortunatament hawn Malta hawn il-mentalita` ta’ li għaliex xi ħaġa tkun tal-gvern allura kollox b’xejn, inkluż id-dipartimenti tal-gvern.  Ħalli nagħti eżempju.  

Jekk dipartiment ieħor tal-gvern, kollegi u ħbieb tagħna, jixtiequ analisi taż-żebgħa tal-faċċata ta’ knisja hawnhekk il-Belt, filwaqt li jekk imorru l-Universita` jħallsu għaliha bejn Lm35 u Lm350 u jekk imorru barra minn Malta jħallsu għaliha bejn Lm350 u Lm3,500, jekk jiġu fiċ-ċentru tar-restawr jarawha bi kbira biex iħallsu għaliex jgħidulek li ċ-ċentru huwa tal-gvern. Aħna qegħdin nipprovaw inbiddlu dik il-mentalita` bil-mod il-mod u qegħdin nippruvaw kemm jista' jkun niċċarġjaw tas-servizzi li nagħtu.

Ta' min wieħed ifakkar ukoll li ċ-ċentru waqqaf l-uffiċċju għall-immaniġġjar tal-proġetti li xogħlu huwa proprju li jara li l-proġetti jidħlu u jiġu managed b'mod professjonali u anke kemm jista' jkun kummerċjali.  Jiġifieri, mill-bidu nett kien hemm ħsieb li ċ-ċentru  jkun f'pożizzjoni li jiċċarġja għas-servizzi li jagħti lill-privat.  Din bdiet bil-mod u fil-fatt din il-ġimgħa stess daħlu żewġ pitturi oħra għar-restawr li ċ-ċentru se jiċċarġja tagħhom.  Ta' min wieħed jgħid ukoll li minħabba n-natura didattika tax-xogħol,  ġieli nkunu f'pożizzjoni fejn ma niċċarġjawx tax-xogħol, speċjalment issa li qegħdin fil-bidu.  Kulħadd jaf li l-istudenti għandhom bżonn materjal fuqxiex jitgħallmu u filwaqt li restawratur kapaċi jlesti biċċa xogħol fi tliet xhur, student għandu mnejn idum sena jew sentejn u għaldaqstant ta' l-inkonvenjenza li wieħed ikun qed jikkrea lill-persuna konċernata, ma jiġux iċċarġjati flus ta' dak ir-restawr.  

Nista’ ngħid li x-xogħol tar-restawr diġa` huwa wieħed konsiderevoli.  Per eżempju, għadu kemm tlesta xogħol ta’ restawr fuq l-ajkli taċ-ċomb li hemm fiż-żewġ funtani ta’ quddiem il-Palazz, u sar ukoll xogħol fil-knisja tal-Birgu u fil-Palazz ta' l-Inkwiżitur fil-Birgu wkoll.  Dan ix-xogħol ta’ restawr sar mill-istudenti taħt is-superviżjoni ta' l-esperti barranin.  Kif diġa` għedt huwa diffiċli li tikkwantifika dan it-tip ta’ xogħol, pero` xtaqt nagħti eżempju.  L-istima li ngħatatilna għal survey ta’ tmien tempji, liema survey huwa neċessarju biex wieħed jara li t-tempji ma jkomplux jiddeġeneraw,  hija ta’ Lm0.25 miljun.  

  ONOR. GEORGE HYZLER:  Fuqhiex hija bbażata din l-istima?

  DR. JOSEPH A. CANNATAI:  Fuq quotations minn ditti barranin.  Nista’ ngħid li ċ-ċentru, b'infiq ta' Lm120,000 fuq equipment neċessarju biex isir dak ix-xogħol u investiment fin-nies Maltin, huwa kapaċi jagħmel survey mhux biss ta’ tmien tempji imma tal-bqija kollha tat-tempji li hawn Malta u jkompli x-xogħol f'dan ir-rigward.  

  THE CHAIRMAN:  Nirringrazzjak.  L-Onor. Bartolo.

  ONOR. EVARIST BARTOLO:  Bħala follow-up  għall-punt li qajjem l-Onor. Hyzler, jien jinteressani kemm iċ-ċentru se jkun sostenibbli fis-snin li ġejjin u mhux fejn wasalna sa issa għaliex bħalma Dr. Cannataci, bir-raġun, semma  li f'Malta għandna l-vizzju li kulħadd tippretendi l-affarijiet b'xejn min-naħa tal-gvern, għandna wkoll il-vizzju li min jamministra l-fondi pubbliċi  mhux dejjem ikun prudenti daqskemm kieku qed jamministra l-fondi privati tiegħu; għandna ħafna nies galantomi kif jonfqu l-fondi pubbliċi.

Dr. Cannataci, jien xtaqt nistaqsi l-ewwelnett mil-liema fondi ta’ l-Unjoni Ewropea eżattament ġejjin il-flus li semmejt u anke peress li tajt l-impressjoni li dawn it-Euro 3 miljun se jeħodhom kollha ċ-ċentru xtaqt nistaqsi jekk fil-fatt jirriżultax li se jeħodhom kollu hu jew jekk huwiex se jaqsamhom ma' xi seba' ċentri oħra fil-Mediterran.

  DR. JOSEPH A. CANNATACI:  L-ewwelnett il-flus li se jieħu ċ-ċentru ġejjin mill-iskema Euro-Med Heritage 2, u t-tieni nett jekk jien tajt l-impressjoni li l-flus kollha se jeħodhom hu, niskuża ruħi għaliex fil-fatt dawn huma flus  li se jintnefqu fuq sitt sub-projects f’dak il-proġett.  Bħala jsir dejjem, il-flus se jkunu allokati skond min se jagħmel ix-xogħol f’dak il-proġett.  Il-bulk tal-flus, fil-fatt madwar 30%, se jeħodhom iċ-ċentru tar-restawr – hawnhekk qed nitkellmu fuq bejn wieħed u ieħor Lm1.2 miljun pero` qegħdin fl-aħħar negozjati ma' l-EU u dejjem jista' jkun li niġi darb’oħra u ngħidilkom biex tnaqqsu Lm100,000 minn “hawn” u żżiduha “hemm” – pero` l-flus kollha, jiġifieri madwar Lm300,000, se jiġu amministrati miċ-ċentru.

  ONOR. EVARIST BARTOLO:  U x'parti rridu noħorġu min-naħa tagħna biex nipparteċipaw f'dan  il-proġett?  

  DR. JOSEPH A. CANNATACI:  Xejn  żejjed fuq dak l-infiq li qed isir bħalissa, anzi bil-flus li se nieħdu minn dak il-proġett se nevitaw spejjeż  kapitali min-naħa Maltija.  U nagħti eżempju.  Waħda mill-istrateġiji taċ-ċentru biex jitnaqqas l-infiq huwa fuq l-ispejjeż li wieħed jonfoq  fuq lecturers  barranin.  Sia jekk inti l-Amerka, sia jekk inti Ruma u sia jekk inti Londra dejjem se jkollok bżonn element ta' expertise barrani għaliex in-numru ta' esperti internazzjonali li jeżistu fis-suġġett  huwa żgħir ħafna.  Biex wieħed inaqqas dawn l-ispejjeż l-idea hija li nużaw it-teknoloġija moderna, kemm video conferencing kif ukoll l-użu ta' l-internet, webcasting eċċ.  Issa l-equipment kollu għall-video conferencing għaċ-ċentri kif ukoll tagħmir ta' computers  eċċ.  se jintnefaq minn dan il-proġett Ewropew li se jippermettilna nittrażmettu internazzjonalment, jiġifieri se jkollna l-video conferencing maċ-ċentri partners  f'dan il-kamp.  B'hekk jekk inti, per eżempju, lecturer Ruma jew l-Ingilterra tkun tista' tmur fil-partner institute, tagħti lecture  hemmhekk u dak jarawh kemm l-istudenti Maltin kif ukoll fiċ-ċentri l-oħra li huma sħab  f'dan il-proġett.  

  ONOR. EVARIST BARTOLO:  Xtaqt inkun naf x'inhi r-rata ta' ħlas tal-lecturers barranin li għandna, ir-rata ta' ħlas ta' part-timers  li jiġu mill-Universita`,  jekk jitħallsu bis-siegħa b'liema rata ta' ħlas, u kif inhuma l-kriterji u kif ġew deċiżi.  Barra minn hekk, l-istaff taċ-ċentru għandhom il-paga li kellhom mal-gvern?  Minbarra l-paga li għandhom jitħallsu wkoll xi allowances?  Jekk jitħallsu  allowances, fuq liema kriterji ġew deċiżi?

  DR. JOSEPH A. CANNATACI:  Ir-rati ta' ħlas tal-lecturers barranin ġew stabbiliti fuq żewġ affarijiet, l-ewwelnett fuq il-parir ta' l-esperti ta' l’Istituto Centrale per il Restauro u t-tieni nett fuq il-kondizzjonijiet tas-suq tar-restawraturi f'dak il-pajjiż.  Jiġifieri jekk restawratur l-Ingilterra huwa mħallas inqas minn restawratur l-Italja, kemm jista' jkun, għalkemm aħna ffissajna skali bħala guidelines li fuqhom nimxu, fejn nistgħu niffrankaw mhux sold imma eluf ta' liri, aħna nippruvaw niffrankawhom.

Għaldaqstant għal dak li huwa infiq fuq restawraturi,  li għamilna bħala bord tal-gvernaturi huwa li ħadna l-kriterji internazzjonali anke applikati fi Brussels u f'postijiet oħra fuq is-snin ta' esperjenza li wieħed ikollu fil-kamp.  Issa dawn is-soltu jinqasmu  fuq min għandu inqas minn sentejn esperjenza, min għandu bejn sentejn u  ħames snin esperjenza, min għandu bejn ħames snin u 10 snin esperjenza, min għandu bejn 10 snin u 15-il sena esperjenza  u min għandu 'l fuq minn 15-il sena esperjenza.  Teżisti skala li tibda minn Lm9,000 jew Lm10,000 u tibqa' tiela' għal Lm28,000.  

  ONOR. EVARIST BARTOLO:  B'dawn il-gradi u skali, kieku kellna nikkwantifikaw  kemm ġiet in-nefqa fl-1999 u fis-sena 2000 – dejjem qed nitkellmu fuq il-barranin biss – kemm tammonta?

  DR. JOSEPH A. CANNATACI:  Sur President, bil-permess tiegħek, nixtieq indur ftit fuq il-kollegi tiegħi ħalli nkunu nistgħu nagħtu informazzjoni aktar preċiża.

  THE CHAIRMAN:  Iva, jistgħu jingħaqdu magħna l-membri ta' l-istaff  ta' l-istitut u nitlobhom biex qabel ma jagħmlu xi intervent jidentifikaw ruħhom.  

Is-Sur Michael Sant u s-Sur Louis Borg ħadu posthom madwar il-Mejda.

  DR. JOSEPH A. CANNATACI:  Fil-fatt is-soltu dawn il-figuri wieħed jurihom fl-accounts bħala expenditure separat.  L-infiq fuq il-barranin dejjem huwa muri bħala expenditure  separat għaliex aħna nqisuh li huwa parti mill-istart-up expenditure  taċ-ċentru.  Il-figura għall-2001 nista' ngħid li kienet immirata li tkun lejn il-Lm200,000.  Forsi hawnhekk jista’ jkompli jispjega aħjar is-Sur Sant.

  IS-SUR MICHAEL SANT (Direttur u Chief Executive taċ-Ċentru Malti għar-Restawr):  Skond l-istatement  li għandna quddiemna ta' l-audited accounts għall-perijodu ta' bejn Mejju u Diċembru 1999 l-ispiża fuq staff Taljan – qed nirriferi għal paġna 12 ​– kienet ta' Lm16,004.

  ONOR. EVARIST BARTOLO:  Imma m'hemmx breakdown tal-figura bħalma hemm fil-każ ta' l-1999.   Filwaqt li fl-1999 hemm line item “salaries of Italian staff”  li jammonta għal Lm16,000, x'ħin immorru għall-accounts  tas-sena 2000 ma nafx jekk humiex inklużi f'dak il-line item fejn hemm  wages and salaries teaching staff Lm83,000.

  IS-SUR MICHAEL SANT:  Ma Jidhirx li hemm figura komparabbli għas-sena 2000.

  ONOR. EVARIST BARTOLO:  Intom qed tqabblu l-figura ta’ Lm16,004 ta’ l-1999 mal-figura li hemm fl-istess line fl-accounts għas-sena 2000 li hija ta’ Lm83,249.  Allura l-mistoqsija tiegħi hija jekk it-Lm83,249 hijiex qed tirriferi għall-ispiża tal-lecturers  Taljani.

  IS-SUR MICHAEL SANT:  Bħalma qed jgħid l-Onor. Bartolo, il-figura komparabbli hija dik; dak li kien Lm16,004 fl-1999 għall-perijodu ta' ftit xhur, minn Mejju sa Diċembru, għas-sena sħiħa ta' l-2000 tela' għal Lm83,249.

  ONOR. EVARIST BARTOLO: U qed nifhem sew li għal din is-sena se jitla' għal Lm200,000?  Jiġifieri minn Lm16,004 fl-1999 tela' għal Lm83,000 fis-sena 2000 u issa se jitla' għal Lm200,000?  Hemm xi raġuni għal din il-progression qawwija?

  IS-SUR MICHAEL SANT:  Ir-raġuni hija ċara.  Fl-1999  qed nitkellmu biss fuq il-perijodu ta' bejn Settembru u Diċembru, filwaqt li fis-sena 2000 kien hemm iktar staff bil-pagi ta' sena sħiħa.

  ONOR. EVARIST BARTOLO:  Imma jista'  jkollna spjega  kif l-ispiża għal din is-sena, meta mqabbla mas-sena 2000, se jkun iktar mid-doppju?

  IS-SUR MICHAEL SANT:  Minħabba li din is-sena  kellna tliet snin għaddejjin; fl-1999 kien hemm l-ewwel intake,  fis-sena 2000 kien hemm two intakes,  u din is-sena kellna three intakes.    

  ONOR. EVARIST BARTOLO: Jiġifieri qed nifhem sew li fl-1999 kien hemm erba' Taljani full-timers, fis-sena 2000 dawn telgħu għal tmienja u din is-sena telgħu għal 12?  

  IS-SUR MICHAEL SANT:  Fl-1999 jidhirli li kienu tlieta jew erbgħa, fis-sena 2000 kien hemm seba’ filwaqt li għas-sena 2001 in-numru huwa pproġettat li jitla' għal 10 jew 12.

  THE CHAIRMAN: Jien naħseb li fejn ma jkunx hemm numri preċiżi, għall-benefiċċju ta' dan il-Kumitat tistgħu anke tgħaddu l-informazzjoni preċiża lil Mrs Brincat, is-segretarja tal-Kumitat, imbagħad tiċċirkolaha hi.  

  ONOR. EVARIST BARTOLO:  Nixtieq nispjega ftit għalfejn qed nagħmel dawn il-mistoqsijiet.  Biex aħna naraw is-sostenibilita` tal-proġett, speċjalment meta naf li anke l-Universita` mexjin – forsi xi darba naslu għax importanti ħafna – lejn budgeting li jieħu in consideration ir-ratio  bejn studenti u  lecturers  u nikkwantifikawhom, importanti nkunu nafu kemm jiġi jiswielna student biex ngħallmuh fiċ-ċentru tar-restawr, filwaqt li nifhmu li ċentru tar-restawr m’huwiex qiegħed biss biex jgħallem.  

Naħseb li huwa importanti ħafna li naslu għal dak it-tip ta' costings għaliex kulmin kien f'pożizzjoni ta' responsabbilta` fl-edukazzjoni jaf li kellna problemi, sena wara oħra, li ċerti korsijiet f'pajjiżna ma setgħux isiru għaliex kienu meqjusa li m’humiex vijabbli u sostenibbli.  L-iktar każ li huwa ċar f'rasi huwa l-kors tal-veterinarji li s'issa qatt ma sar u ma tantx jidher li se jsir minħabba li kien meqjus li fit-tul, mhux għal darba, darbtejn jew tliet darbiet, ma jkunx viabbli.  Jiġifieri jekk inkunu nistgħu naħdmu  l-costings component  tas-salarji Taljani u anke dawk tal-Maltin li qed jagħtu l-input tagħhom fil-lecturing, tkun ħaġa tajba.  Jiġifieri l-mistoqsija tiegħi issa hija kemm qed jitħallsu l-Maltin.  

  DR. JOSEPH A. CANNATACI: Il-Maltin huma mħallsin skond skala li tinħadem fuq il-bażi tal-kwalifiki tal-persuna konċernata.  Kemm jista' jkun wieħed jipprova jżomm l-iskali tal-pagi at par ma' ta' l-Universita` għalkemm dan mhux dejjem huwa possibbli minħabba li l-Universita` m'għandhiex pagi għar-restawraturi jew ċerti pożizzjonijiet oħra.  Il-pagi għall-part-time  lecturers  jibdew minn Lm6 fis-siegħa, li hija l-inqas rata, u jitilgħu sa Lm15 fis-siegħa li hija l-ogħla rata.  In between  hemm rati ta' Lm8 u Lm10 fis-siegħa li huma  piu` o meno backed mal-kwalifiki u l-esperjenza tal-lecturer.  Jekk inti assistant lecturer għandek xi Lm6 fis-siegħa, jekk inti lecturer  għandek madwar Lm8 fis-siegħa, jekk inti senior lecturer għandek Lm10 u professur għandu madwar Lm15 fis-siegħa.

  THE CHAIRMAN:  Se jkolli nissospendi l-laqgħa għal ftit minuti minħabba li hemm sejħa għal quorum fil-Kamra.

Fis-7:50 p.m. il-laqgħa ġiet sospiża u rriżumiet seba’ minuti wara. 

  THE CHAIRMAN:  Il-laqgħa issa tista’ tkompli.  Aktar rimarki?  L-Onor. Bartolo.
   ONOR. EVARIST BARTOLO:  Jekk nieħdu x’ġara fl-1999, fis-sena 2000 u fis-sena 2001, għandna idea kemm jitilgħu s-salarji f’dak il-każ jekk neħduhom għalihom(  

  IS-SUR MICHAEL SANT:  Jekk inħarsu lejn paġna 13 ta’ l-accounts għas-sena 2000 insibu l-accounts ta’ dak li aħna nsejħulu l-Institute for Conservation and Restoration Studies.  Dik hija t-teaching arm ta’ l-MCR, jiġifieri t-tagħlim li jsir, isir taħt l-umbrella ta’ dan l-istitut u l-accounts ta’ dan l-istitut jirriflettu l-expenditure tagħna.  F’dik il-paġna jidher ċar li taħt expenses, fejn qed nitkellmu fuq “other payments - teaching staff”, fis-sena 1999 kien hemm Lm4,705 u fis-sena ta’ wara kien hemm Lm3,602.   Broadly dawk huma l-ispejjeż li għamilna fuq lectures u pagamenti li semma Dr. Cannataci.

  ONOR. EVARIST BARTOLO:  Il-fatt li hemm Lm1,000 inqas tfisser li qed nużaw inqas staff lokali minkejja li żdiedu n-numru ta’ studenti, anke meta nqisu li fl-1999 kien hemm inqas studenti u l-perijodu kien ħafna iqsar(
  IS-SUR MICHAEL SANT:  Fil-fatt l-intake ta’ studenti fis-sena 2000 ma kienx daqshekk kbir, kien hemm ħamsa biss.  L-istudenti ta’ l-ewwel u t-tieni sena ġew grouped kemm jista’ jkun flimkien biex b’hekk kellna savings fil-cost.  Kien hemm ukoll xi tagħlim li sar – fil-fatt qed jidher f’paġa 12 - minn staff li qiegħed fuq il-kotba tal-Ministeru ta’ l-Edukazzjoni u li baqa’ jitħallas mill-Ministeru ta’ l-Edukazzjoni. Jiġifieri f’paġna 12 wieħed jista’ jsib l-expenditures kollha li ħallas il-Ministeru ta’ l-Edukazzjoni fuq l-MCR li parti minnu  - li hawnhekk m’huwiex ikkwantifikat - ġie minfuq  għal ħlasijiet ta’ teaching.  

  ONOR. EVARIST BARTOLO:  Rigward l-istaff l-ieħor, hemm xi sistema ta’ allowances over and above is-salarji eżistenti(
  DR. JOSEPH A. CANNATACI:  Iva, fejn il-ħaddiema jaħdmu iktar mis-sigħat li suppost jagħmlu jew jagħmlu duties over and above, allura tingħatalhom allowances.  Dawn l-allowances ġeneralment  jitħallsu as a broad rule ta’ dak il-ħin u skond is-sigħat li wieħed jagħmel.  Ħafna drabi dawn huma ffissati skond il-paga ta’ l-individwu u l-purchasing power tiegħu.  Ħalli nispjega ruħi aħjar.  Jekk, per eżempju, qed titlob instructor biex jibqa’ ċ-ċentru wara l-ħin tas-2:00 p.m. jew is-2:30 p.m. li huwa l-ħin li s-soltu jispiċċaw taħt it-terms and conditions tagħhom, ovvjament trid tħallsu għaliex dawn ħafna drabi issibhom imorru f’istituzzjonijiet oħra fejn jgħallmu bis-somma ta’ Lm3.96.4 fis-siegħa u jekk m’iniex qiegħed niżbalja din ir-rata għadha kemm ġiet approvata li titla’ għal Lm5.  

Nista’ ngħid li s-Sur Borg, l-assistent direttur taċ-ċentru għandu insistenza minni li kemm jista’ jkun he negotiates that figure down, jiġifieri ma tiskanta xejn li ssib nies li għandhom allowance ta’ Lm2.25 an hour rather than Lm3.96 an hour.  Fil-fatt safejn naf jien il-maġġoranza assoluta ta’ l-education division staff li jingħataw xi forma ta’ allowance huma kollha taħt l-Lm4 fis-siegħa.  

  ONOR. EVARIST BARTOLO:  Qed nagħmel din id-domanda għaliex jirriżulta  - u jekk jien żbaljat għiduli li jien żbaljat - li hemm min itella’ allowance ta’ Lm500 fix-xahar miċ-ċentru.  Hemm ukoll nies li m’għandhomx x’jaqsmu ma’ akkademja jew ma’ amministrazzjoni imma li jagħmlu xogħol ta’ security u li minbarra l-paga tagħhom qed jitħallsu Lm2.50 kull siegħa matul il-ġimgħa u Lm3.50 fil-Ħdud u l-festi.  Jien nixtieq inkun naf jekk dan huwiex korrett jew le.

Barra minn hekk xtaqt nistaqsi fuq liema kriterju librarian jingħata allowance ta’ Lm350, jew xi ħadd li qabel kien jagħmel xogħol ta’ assistant head u issa qed jagħmel xogħol ta’ grad simili u jingħata allowance over and above il-paga ta’ Lm575 fix-xahar.  Qed nistaqsi dan għaliex aħna bħala PAC importanti li nifhmu kif qed issir nefqa bħal din għaliex diġa` kellna xogħfa biċ-ċentru ta’ l-akwakultura fejn anke min kien qed imexxi hemmhekk – ma jien qed nagħmel l-ebda ġudizzju ta’ l-intenzjonijiet - daħal f’dawn it-tip ta’ problemi fejn ma kienx qiegħed isegwi r-regolamenti tal-gvern.  Jien ma naħsibx li dan kien qed jagħmilhom – u din ngħidha sinċerament - b’kapriċċ jew apposta jew inkella biex iħawwad, imma naħseb li tajjeb nifhmu jekk hemmx din is-sistema ta’ allowance konsistenti.  

Hemm min qed jiftaħar, anke mill-minor staff, li hemmhekk qed jiekolha tajjeb għaliex għandu allowance daqs il-paga u ġieli anke aktar.  Huwa tajjeb li nkunu nafuha din għaliex jien għadni ġej mill-ħin tal-mistoqsijiet fejn meta staqsejt lill-Prim Ministru jekk mill-uffiċċju tiegħu ħarġitx xi direttiva fuq xi allowances għall-impjegati pubbliċi, kkonfonda.  Jien staqsejtu wkoll jekk jirriżultalux li hemm strutturi fejn l-allowance hija stabbilita u hija kważi Lm4, u hemm struttura oħra li hija mħaddma mill-fondi pubbliċi fejn qed jingħataw allowances li jekk taħdimha tiġi ħafna iktar minn Lm4.  Teżisti din it-tip ta’ sistema(
  DR. JOSEPH A. CANNATACI:  L-ewwel se nirrispondi ftit jien imbagħad nistieden lis-Sur Borg biex ikompli jagħti spjegazzjoni.  Jien ma jirriżultali li hemm ħadd li għandu xi allowance ta’ Lm575 fix-xahar; that would be very nice to have imma ma jirriżulta minn mkien li hekk hu.  Kif diġa` għedt, l-allowances huma kollha nnegozjati mis-Sur Borg ma’ l-impjegat ikkonċernat u xi kultant, jew ħafna drabi, ikun hemm konsultazzjoni wkoll mas-Sur Sant u miegħi, dejjem skond il-każ.  

Fuq il-kwestjoni tas-security li nista’ ngħid biss huwa li matul is-sena 2000, għal xi raġuni jew oħra, id-diviżjoni ta’ l-edukazzjoni ġibdet l-erba’ watchmen li kellu ċ-ċentru.  Issa dan iċ-ċentru, kif tistgħu tifhmu, huwa pjuttost sensittiv minħabba n-numru konsiderevoli ta’ materjal prezzjuż li jkun hemm hemm ġew. Għalkemm aħna nsistejna ma’ l-awtoritajiet tad-diviżjoni ta’ l-edukazzjoni biex jagħtuna n-nies, dawn baqgħu ma waslux.  Is-Sur Borg għamel, fl-opinjoni tiegħi, biċċa xogħol tajba fejn ipprova jirranġa kif jista’ minor staff diġa` eżistenti - u ta’ min jgħid li dan il-minor staff ma kienx xi minor staff li għażilna aħna jew is-Sur Borg imma kien minor staff akkumulat fil-parti l-kbira tiegħu fl-iskola tas-snajja ta’ Abraham Gatt f’Bighi -  u ppruvajna nħaddmuhom mingħajr ma nonfqu flus żejda.  Meta nhar il-21 ta’ Settembru tas-sena l-oħra s-Sur Borg spiċċa mingħajr security, ipprova jirranġa kif seta’, kellem lil xi general hands li matul iż-żmien kienu hemmhekk meta l-post kien għadu jopera bħala skola tas-snajja, u wżahom fuq xogħol ta’ security.  
Ta’ min jgħid ukoll li aħna ppruvajna nevitaw - u għadna qegħdin nippruvaw nevitaw - din is-sitwazzjoni, segwejna l-proċeduri u tlabna wkoll lill-ETC tibagħtilna n-nies.  Dawn bagħtulna mijiet ta’ nies u fil-fatt is-Sur Borg, is-Sur Sant u jien - il-bulk tax-xogħol sar mis-Sur Borg u mis-Sur Sant - għamilna madwar 95 interview li minnhom bilkemm sibna bniedem wieħed li kien tajjeb għall-pożizzjoni. Mr Chairman, bil-permess tiegħek, forsi s-Sur Borg jixtieq iżid xi ħaġa rigward l-allowances.

  THE CHAIRMAN:  Is-Sur Borg.

  IS-SUR LOUIS BORG (Assistent Direttur):  Mr Chairman, fil-fatt is-sistema naħdumha hekk.  L-ewwelnett dawn il-ħaddiema li qed nalludu għalihom kollha jaħdmu bil-palm reader.  It-tieni nett fl-aħħar tax-xahar jitla’ r-rapport tal-palm reader għandi, niċċekkja u nara n-numru ta’ sigħat li ħadmu matul ix-xahar, minnhom innaqqas 40 siegħa fil-ġimgħa li dawn suppost ikunu ħadmu bħala mpjegati tal-gvern, nara d-differenza ta’ sigħat li jkunu ħadmu over and above u naħdimhom bir-rata ta’ Lm2.25 fis-siegħa less ir-rata tat-taxxa. 

  ONOR. EVARIST BARTOLO:    Nhar ta’ Ħadd jitħallsu iktar?

  IS-SUR LOUIS BORG:    Le, li ġieli jiġri huwa li peress li għandna tlieta biss bħala security, jekk jimrad xi ħadd minnhom irridu naraw kif nirranġaw.  Li jsir huwa li wieħed minnhom jidħol mill-5:00 p.m. sas-7:00 a.m., imbagħad jidħol ħaddieħor mis-7.00 a.m. sal-5.00 p.m. u jerġa’ jidħol l-ewwel wieħed mill-5.00 p.m. sas-7.00 a.m.   Minħabba f’hekk jista’ jkun li jitħallsu xi daqsxejn iktar tan-numru ta’ sigħat li jkunu ħadmu.

  ONOR. EVARIST BARTOLO:   Jekk hemm din ir-rata ta’ ħlas regolari u kollox miexi skond il-budget, kif jirriżulta li kultant ikollkom problema biex toħorġu l-pagi?  Xi jkun ġara f’każ bħal dan?

  DR. JOSEPH A. CANNATACI:   Sempliċi ħafna u qed nieħu pjaċir li fil-Kamra hawn nies mill-Ministeru tal-Finanzi.  Li jkun ġara huwa dan.   L-ewwelnett kemm għas-sena 2000 u kemm għal din is-sena l-prassi li wżajna kienet li l-flus taċ-ċentru jingħaddu f’serie ta’ tranches; darba kull tliet xhur jitħallas wieħed.   Jien ma nafx jekk l-esperjenza tagħkom hijiex differenti minn tagħna, imma l-ewwelnett it-tranches mhux dejjem jaslu fil-ħin.  Ma jien qed nipponta subgħajja lejn ħadd, kulma qed ngħid huwa li għal xi raġuni jew oħra t-tranches mhux dejjem jaslu fil-ħin.  

It-tieni ħaġa hemm ukoll il-kwestjoni tal-mod kif qiegħed jiġi ffinanzjat iċ-ċentru. Il-budgets u l-business plans li saru miċ-ċentru konsistentement mill-1999 jitolbu ċerta spiża realistika.  Minħabba l-fatt li ċ-ċentru a) għadu jitwaqqaf u b) għadu qed jiġi nnegozjat il-ħames protokoll bejn Malta u l-Italja, il-Ministeri ta’ l-Edukazzjoni u tal-Finanzi jkunu ftehmu fuq budget għaċ-ċentru li mhux neċessarjament ikun realistiku u li totalment m’għandu x’jaqsam xejn mal-business and financial plans taċ-ċentru.  Din m’hijiex kwestjoni ta’ bad planning or bad policy, l-idea dejjem kienet – jekk dejjem fhimtha sew – li jekk matul is-sena jilħqu jaslu l-flus Taljani, wieħed ikun jista’ jagħmel vot apposta u jallokahom.  

Allura aħna bħala ċentru komplejna nimxu anke bil-prassi li hija kompletament aċċettabbli mit-Taljani, jiġifieri nirreklamaw fl-Italja, nippruvaw dejjem kemm hu possibbli nimpjegaw staff Taljan, eċċ.  Il-finanzi taċ-ċentru għaldaqstant - u fil-fatt ta’ min wieħed jgħid f’dan il-punt li l-indikazzjonijiet li għandna huma li ċ-ċentru huwa ‘l fuq sew fil-prijoritajiet tal-ħames protokoll Taljan - jiddependu xi kultant mill-iscanvanging li jsir fl-aħħar tas-sena mill-budgets tal-Ministeru ta’ l-Edukazzjoni.  Dan, nerġa’ nispjega, mhux għaliex ikun sar planning ħażin jew għax ikun sar infiq żejjed imma proprju minħabba s-sitwazzjoni ad interim taċ-ċentru sakemm jiġi stabbilit il-ħames protokoll bejn Malta u l-Italja.  

Bħalissa hemm talba li qiegħda tiġi studjata mill-Ministeru tal-Finanzi li din is-sitwazzjoni ma tibqax isseħħ.  Jiġifieri jkunx hemm il-ħames protokoll Taljan jew le, wieħed ikun f’pożizzjoni fejn dejjem jista’ jipprevedi b’mod kemm jista’ jkun eżatt dak li se jintnefaq u joqgħod f’dawk il-parametri.  Fil-fatt fuq talba kemm tal-Ministeru tal-Finanzi u kemm tal-Ministeru ta’ l-Edukazzjoni, iċ-ċentru għal darbtejn, tlieta jaġġusta l-figuri ta’ l-infiq tiegħu. Ħalli nagħti eżempju.   Jekk, per eżempju, naraw li jkun hemm bżonn nefqa kapitali li tenħtieġ issir, bi ftehim mal-Ministeru tal-Finanzi jista’ jkun li t-tenders jiġu aġġudikati imma ma jiġux awarded qabel ma jkun hemm clearance mill-Ministeru tal-Finanzi li jkunu nstabu l-fondi.   Din tista’ tispjega għalfejn l-istaff taċ-ċentru f’okkażjoni waħda biss – fil-fatt dan ix-xahar - tħallas ġurnata tard.

  THE CHAIRMAN:  L-Onor. Hyzler.

  ONOR. GEORGE HYZLER:    Peress li l-Onor. Bartolo alluda għal xi tip ta’ parallelism maċ-ċentru ta’ l-akwakultura u peress li s’issa l-unika kritika jew suġġeriment li qed isir huwa fil-kuntest ta’ allowances li qed jitħallsu għas-security, jien xtaqt nistaqsi jekk iniex qed nifhem tajjeb li hemm ċaħda kategorika li qed jingħataw xi allowances, kif suġġerit, ta’ madwar Lm500 fix-xahar għal security.  

Qed ngħid dan għaliex l-ewwelnett il-press, kif ovvjament huma mdorrijin jagħmlu, jaqbdu xi ħaġa bħal din, forsi ma jidħlux f’ċertu dettall u jiftgħuha għal saqajha u forsi jkun hawn min joħroġ minn hawnhekk bl-idea li veru hemm min qed jitħallas allowance ta’ Lm500 fix-xahar.  Jekk wieħed jagħmel il-kalkolu bir-rata stabbilita ta’ Lm2.25 fis-siegħa u tieħu 24 siegħa li fiha l-ġurnata għal sebat ijiem u minnhom tnaqqas l-40 siegħa li kif qal is-Sur Borg suppost li jaħdmu bħala ħaddiema regolari tal-gvern, tispiċċa b’massimu ta’ 128 siegħa available fil-ġimgħa biex wieħed jaħdem mingħajr ma jieqaf is-sena kollha.  Jekk inti timmultiplika dawn b’Lm2.25, l-iktar li jtellgħu huwa Lm288.  Voldieri l-ġimgħa l-iżjed li fiha, jekk tnaqqsilha l-40 siegħa, huwa Lm288 worth of overtime, u dan jekk tassumi li wieħed ħadem kuljum il-ħin kollu mingħajr ma waqaf qatt.  

Kemm-il darba l-Onor. Bartolo għandu xi indikazzjoni, tajjeb li jiġbdilkom l-attenzjoni issa biex jekk inhu veru, wieħed jieħu l-passi li għandu jieħu, pero` jekk mhux veru, nieħdu paċenzja u ngħidu b’mod ċar li din hija biss qlajja għaliex inkella noħorġu minn hawnhekk u jkun hawn min jaħseb li dawn l-affarijiet veru qegħdin isiru.  Qed ngħid dan ukoll għaliex jien, flimkien ma’ sħabi tal-PAC għaddejt mill-esperjenza taċ-ċentru ta’ l-akwakultura fejn rajna proġett litteralment jinqatel – għallinqas kif konna nafuh dak iż-żmien – minħabba l-attitudni tagħna lejn proġetti bi sħab bejn il-gvern u l-privat - f’dak il-każ il-privat kienet l-Universita` voldieri hawnhekk għandna sitwazzjoni simili – u ma nixtieqx li kapulavur bħaċ-ċentru tar-restawr – ngħid dan mingħajr tlaqlieq – jibdew jintefgħu dawn it-tip ta’ dubji fuqu li ma jkunux ġustifikati.   Kemm-il darba huma ġustifikati jien stess nistieden lilkom li intom responsabbli minn dan iċ-ċentru biex tinvestigaw u taraw, pero` rridu nagħmluha ċara jekk hux veru jew le ħalli jekk mhux veru noqtluha mill-ewwel.

  ONOR. EVARIST BARTOLO:  Ħalli niċċara xi ħaġa. L-ewwelnett dwar is-securty ma semmejtx figuri ta’ Lm500; jien kulma staqsejt kien jekk hux veru li hemm nies tas-security li barra l-paga jieħdu allowance ta’ Lm2.50 kull siegħa matul il-ġimgħa u Lm3.50 nhar ta’ Ħadd.  Il-Lm500 ma semmejthiex in connection mas-security imma semmejtha meta staqsjet jekk hux veru li hemm min għandu allowance ta’ Lm350 u Lm575.

  ONOR. GEORGE HYZLER:   L-importanti li l-affarijiet ikunu ċari.

  DR. JOSEPH A. CANNATACI:    Fil-fatt jien lill-Onor. Bartolo fhimtu kif għadu kif spjega lilu nnifsu; ma kienx qed jgħid li hemm security li qed jieħdu allowance ta’ Lm575.  Issa ħalli nispjega ftit kif inhuma l-fatti.

Nerġa’ ngħid li jien ma naf b’ħadd li għandu allowance ta’ Lm575, jekk l-Onor. Bartolo għandu xi isem, jekk jogħġbu jgħaddihulna għaliex jien, fil-kapaċita` tiegħi ta’ chairman tal-bord tal-gvernaturi, ċertament li ma naf b’ħadd.  

It-tieni nett, il-ħlas ta’ Lm2.25 fis-siegħa m’hijiex allowance imma huwa ħlas ta’  overtime għax-xogħol li jsir over and above the normal working hours.   

  THE CHAIRMAN:  Is-Sur Sant.

  IS-SUR MICHAEL SANT:  Xtaqt niċċara wkoll il-punt li tqajjem fil-każ tal-librar.  Fil-każ tagħna l-librar baqa’ l-istess bniedem li kien hemm meta l-post kien iservi bħala trade school.  Ovvjament dan kien conditioned b’ħinijiet ta’ xogħol differenti milli jaħdem illum u sar ftehim miegħu biex tas-sigħat żejda li jaħdem - li huma ħafna għaliex huwa jidħol ukoll fil-vaganzi – jieħu allowance li ovvjament m’għandha x’taqsam xejn mal-figura li ssemmiet.   Din hija allowance maħduma b’serjeta` mis-Sur Borg.

  ONOR. GEORGE HYZLER:  Pero` l-importanti minn dan kollu huwa li dan kollu qed jiġi kkuntaġġjat b’mod regolari.  Voldieri wieħed jista’ jaqbel jew ma jaqbilx ma’ dawn l-allowances u jista’ jaqbel jew ma jaqbilx li tqabbad lill-istess persuna; mhux dak li qed jiġi diskuss.  Jien inkwetajt ftit meta sar it-tixbih maċ-ċentru ta’ l-akwakultura għaliex huwa perikoluż fis-sens li hemmhekk kellna esperjenza li ma kenux qed isiru kunteġġi sew.  Voldieri jien li nixtieq inserraħ rasi bħala Membru ta’ dan il-Kumitat huwa li l-kunteġġi qegħdin isiru above board biex ma jkollniex l-istess esperjenzi taċ-ċentru ta’ l-akwakultura.

  DR. JOSEPH A. CANNATACI:  Jien nixtieq ngħid - u issa bil-permess ġentili taċ-Chairman ngħaddi l-kelma lis-Sur Borg - li ċ-ċentru, bl-iktar mod miftuħ, jilqa’ kull auditing, spezzjoni u mistoqsija li tista’ ssir. Kemm jiena personalment kif ukoll il-bord u l-istaff kollu, inħossu responsabbilta` enormi fuq spallejna li qegħdin nieħdu ħsieb u nonfqu l-fondi pubbliċi u l-motto fil-verita` huwa wieħed li jixbaħ ħafna dak li qal l-Onor. Bartolo, jiġifieri jien lill-istaff kollu nistiednu b’mod regolari sabiex iqis ruħu daqslikieku qiegħed d-dar. Fil-fatt jien nemmen li waħda mir-raġunijiet għalfejn iċ-ċentru huwa daqstant suċċess u cost effective huwa għaliex il-motto taċ-ċentru huwa li ħadd ma jista’ jgħid li “dan” mhux xogħlu; naħdmu lkoll bħala team, kulħadd imidd idejh għal kollox naturalment safejn jistgħu, b’mod responsabbli, u l-ħlasijiet li jsiru huma ta’ dmirijiet u ħinijiet żejda li jinħadmu over and above ix-xogħlijiet ta’ kull impjegat li tkellimna fuqu.  

  THE CHAIRMAN:  Is-Sur Borg.

   IS-SUR LOUIS BORG:  Mr Chairman, xtaqt nagħmel punt ta’ kjarifika.  Aktar qabel jien semmejt iċ-ċifra ta’ Lm2.25.  Fir-realta` din iċ-ċifra, minn xi xhur din is-sena tellajnieha għal Lm2.50 u r-raġuni kienet li dawk li kienu qed jitħallsu b’din ir-rata kienu ġew jilmentaw li meta titnaqqsilhom it-taxxa kienu qishom qed jiġu jitħallsu bil-Lm1.80 fis-siegħa.  Għalhekk, bi ftehim ma’ Dr. Cannataci, tellajna r-rata għal Lm2.50 fis-siegħa.

  ONOR. EVARIST BARTOLO: Dr. Cannataci, inti semmejt il-fifth protocol in connection mar​-running costs taċ-ċentru.  Jekk niftakar sew - I stand to be corrected – aħna ma stajniex nużaw il-fifth protocol, almenu żgur il-fourth protocol, għal xi pagi jew running costs.  

  DR. JOSEPH A.  CANNATACI:  Naturalment dan jista’ jintuża għar-running costs tal-barranin.  Fil-fatt hija parti mill-pjan strateġiku taċ-ċentru li malli l-ewwel Maltin jibdew jiggradwaw miċ-ċentru stess, jibdew jissostitwixxu lill-barranin u għaldaqstant l-istrateġija ta’ funding għaċ-ċentru taħdem b’mod li t-Taljani qegħdin joħorġu Lm200,000 fis-sena – aħna tlabniehom bejn Lm200,000 u Lm400,000 fis-sena – biex ikunu jistgħu jitħallsu l-esperti barranin li għandna jaħdmu f’dan ix-xogħol.  

Nixtieq ngħid ukoll li fil-ħames protokoll - li nittama li meta jitlesta jkun hekk ukoll - irnexxilna nirbħu xi ħaġa oħra.  Aħna wrejna li mhux dejjem ikun possibbli li nsibu esperti Taljani, imma jista’ jkun li jkun hemm esperti Ingliżi li studjaw l-Italja jew esperti Franċiżi li għandhom grad comparable. U l-aħħar aħbar li għandna hija li l-awtoritajiet Taljani aċċettaw din il-proposta, jiġifieri li l-flus lanqas ma jintnefqu neċessarjament fuq it-Taljani imma jintnefqu fuq nies approvati mit-Taljani.  Ta’ min wieħed jgħid li llum hemm madwar disa’ nazzjonalitajiet differenti jaħdmu ċ-ċentru, ħaġa li aħna nemmnu turi l-kredibilita` taċ-ċentru internazzjonalment.  

Nista’ ngħid li fl-aħħar sejħa għall-applikazzjoni li saret għall-istaff internazzjonali għaċ-ċentru, għal madwar seba’ postijiet kellna iktar minn 170 applikazzjoni minn 40 pajjiż differenti.   Jiġifieri, anke meta ġejna biex nagħżlu, stajna nagħżlu kemm jista’ jkun l-aħjar nies biex jiġu jaħdmu, jgħallmu u jirrestawraw fiċ-ċentru.  Peress li huma approvati wkoll mill-Istituto Centrale per il Restauro wieħed ikun jista’ jerġa’ jikklejmja wkoll il-pagamenti tagħhom mill-protokoll Taljan.

  ONOR. EVARIST BARTOLO:   Xtaqt nistaqsi jekk hux possibbli li jkollna l-business plan taċ-ċentru biex inkomplu d-diskussjoni b’ċerta serjeta`.

  DR. JOSEPH A. CANNATACI:  M’hijiex problema, pero` m’għandix kopja hawnhekk.  

  THE CHAIRMAN:  Tistgħu tibagħtu kopja lis-segretarja tal-Kumitat li min-naħa tagħha tiċċirkolahom lill-Membri. 

  DR. JOSEPH A. CANNATACI:  Aħna nieħdu pjaċir nagħtukom il-pjanijiet li nagħtu lill-Ministeru tal-Finanzi għaliex dawn juru ċar il-pjanijiet kif ukoll l-istrategic plan taċ-ċentru.

  THE CHAIRMAN:  Aktar kummenti?  L-Onor. Abela.

  ONOR. CARMELO ABELA:    Nixtieq nistaqsi jekk teżistix relazzjoni f’dak li għandu x’jaqsam ma’ finanzi bejn l-MCR u l-MCAST.

  DR. JOSEPH A. CANNATACI:   Bħalissa l-arranġamenti nformali li jeżistu huma kif se nispjega.  Nhar it-23 ta’ Mejju ta’ din is-sena saret proposta formali miċ-ċentru lill-MCAST biex ikun jista’ jiġi mwaqqaf l-ewwel serje ta’ joint board of studies.  Il-mod kif inhu maħsub li jaħdmu dawn l-affarijiet huwa kif se ngħid.   

Kif diġa` spjega s-Sur Sant u kif anke juru l-accounts, iċ-ċentru għandu numru ta’ cost centres li wieħed minnhom huwa The Institute for Conservation and Restoration Studies.   Din l-iskola torganizza l-korsijiet tagħha f’kooperazzjoni ma’ diversi entitajiet u għal kull kors ikun hemm board of studies, jiġifieri jekk inti għandek il-kors universitarju tal-B.Cons., dan huwa mwaqqaf taħt ir-regolamenti tas-senat ta’ l-Universita`, huwa appuntat mill-istess senat u jagħmel numru ta’ lectures.  F’dak li għandu x’jaqsam ma’ korsijiet vokazzjonali hemm ukoll joint board bejn l-MCAST u ċ-ċentru tar-restawr.   L-idea għal darb’oħra hija waħda ta’ resource management.  

F’pajjiż ċkejken bħal Malta ma jagħmilx sens li jkollok laboratorju tar-restawr f’ċentru u l-MCAST jibni laboratorju ieħor fl-istess livell.   Fil-fatt jekk wieħed iħares lejn l-istatut taċ-ċentru jara li mill-bidu nett, iċ-ċentru kien intiż li jkun one-stop-shop li joffri korsijiet fil-livell vokazzjonali anke f’livell ta’ sengħa, joffri korsijiet fil-livell vokazzjonali avvanzat ta’ technician jew assistant restawratur u joffri wkoll korsijiet ta’ livell universitarju, B.Cons., livell ta’ masters, eċċ.    Meta allura ġejna biex norganizzaw il-korsijiet vokazzjonali l-idea kienet li wieħed jisfrutta kemm jista’ jkun ir-riżorsi li jeżistu fiż-żewġ entitajiet.   It-tagħlim ta’ ħafna mis-suġġetti li jsir fiċ-ċentru fil-livell vokazzjonali jsir kollu fiċ-ċentru jew out on site, u jsir mill-għalliema taċ-ċentru. Jiġifieri dak l-għalliem li jgħallem l-istudenti f’livell ta’ degree f’dak li huwa conservation chemistry huwa l-istess wieħed li qed jgħallem lill-istudenti vokazzjonali.  

Jeżisti wkoll nukleu ċkejken ta’ għalliema, fil-fatt biex inkunu preċiż tlieta, li ġew reklutati full-timers mill-MCAST biex jgħallmu fil-livell vokazzjonali.  Dak huwa l-kontribut finanzjarju li qed jagħmel l-MCAST bħalissa lill-korsijiet fil-livell vokazzjonali.  Dawn huma stazzjonati jew Bighi jew on site ma’ l-istudenti u huma piż finanzjarju milħuq ma’ l-MCAST.   Ta’ min jgħid ukoll li ż-żewġ bordijiet ta’ gvernaturi, kemm ta’ l-MCAST kif ukoll taċ-ċentru tar-restawr, approvaw li jsir dan il-joint board.  

Fuq livelli finanzjarji, peress li ftit jew wisq nirrispondu lill-istess shareholders, għadna f’livell fejn qegħdin ninnegozjaw min se jħallas it-“tali” u t-“tali” lecturer part-time, pero` l-attitudni li ttieħdet s’issa hija li bdejna l-korsijiet u qegħdin ngħallmu.  U qegħdin ngħallmu bl-istess rati skond l-għalliem min ikun, jekk hux attached ma’ l-MCAST jew inkella bir-rati li ddiskrivejt qabel, biex wieħed jekk għandu riżorsa kemm jista’ jkun jagħmel l-aħjar użu tagħha. 

  THE  CHAIRMAN:  L-Onor. Abela.

  ONOR. CARMELO ABELA:   L-arranġamenti finanzjarji nformali li rriferejt għalihom, jinkludu wkoll il-pagi u l-allowances?

  DR. JOSEPH A. CANNATACI:   Għal dak li huwa staff imħallas miċ-ċentru diġa` spjegajt il-pożizzjoni kif inhi; jew part-time jew full-time bil-kondizzjonijiet li semmejt, jiġifieri jekk inhu staff Malti huwa mpjegat fl-istess livell ta’ l-Universita` - jekk għandek first degree scale 7, masters scale 6, dottorat scale 5, eċċ. – u jekk huwa mpjegat part-time, fuq l-iskali li semmejt.  L-istaff imħallas mill-MCAST jaħdmu bil-kondizzjonijiet li ġew ingaġġati bl-agreement mal-Management and Personnel  Office.  S’issa dawn m’humiex imħallsa miċ-ċentru,  la direttament u lanqas indirettament, li hemm huwa biss użu komuni tal-faċilitajiet li għalkemm qiegħed isir eżerċizzju ta’ kkuntjar biex wieħed ikun jaf kull student kemm jiswielna - fil-fatt l-idea tagħna hija eżatt bħalma spjega l-Onor. Bartolo, jiġifieri li nkunu nafu eżatt kull student kemm jiswielna - ….    Per eżempju, nista’ ngħid li llum il-kors preparatorju qiegħed ifendi għalih; it’s almost financially self-sufficient.  Għal dak li huwa kors tal-B.Cons, kieku wieħed kellu jaqsam il-full-time students u jieħu l-ispiża akkademika attwali, joħroġ b’cost massimu ta’ Lm3,000 fis-sena għal kull student, liema figura hija rikonoxxuta internazzjonalment bħala baxxa ħafna fil-kamp tar-restawr.  Naturalment il-cost-effectiveness tibqa’ tiela’ bin-numru ta’ l-istudenti jibqgħu jiżdiedu. 

  THE CHAIRMAN:  Nixtieq ninforma lill-Onor. Membri li aħna normalment naġġornaw għall-ħabta tat-8:30 p.m. u jekk ikun hemm aktar domandi fuq is-suġġett, ovvjament naġġornaw għal laqgħa oħra.  Li nissuġġerixxi hu li nkomplu għal madwar seba’ minuti oħra, imbagħad tirregolaw intom skond l-interventi li tħossu li għandkom tagħmlu.

L-Onor. Abela.

  ONOR. CARMELO ABELA:   Meta hemm il-ħsieb li dawn l-arranġamenti jsiru b’mod formali bejn iċ-ċentru u l-MCAST?  Tistgħu mal-business plan tagħtuna ftit dettalji dwar il-korsijiet li għadek kemm semmejt, bl-għalliema li hemm involuti, eċċ? Apparti minn hekk, la qed nitkellmu fuq allowances, xtaqt nistaqsi jekk hemmx xi tip ta’ allowances oħrajn apparti dawk finanzjarji, per eżempju, użu ta’ karozzi jew mobile phones.

  DR. JOSEPH A. CANNATACI:  Rigward id-domanda dwar l-MCAST u ċ-ċentru nista’ ngħid li bħalissa se jibda jiltaqa’ b’mod formali  - qabel kien jiltaqa’ b’mod informali -  il-joint board bejn iż-żewġ entitajiet li huwa mistenni li jistudja l-costings tal-korsijiet imbagħad jagħmel sottomissjonijiet dettaljati lill-bordijiet tal-gvernaturi taż-żewġ istituzzjonijiet.  Jien nistenna li b’mod normali dawn l-issues għandhom jiġu tackled matul it-tliet xhur, erba’, u forsi l-aktar sitt xhur, li ġejjin.   Naturalment  il-korsijiet għadhom ġodda fjamanti u wieħed qed jara kif jiżviluppa anke l-costs tagħhom.

Għal dak li jirrigwarda allowances oħrajn bħal mobile phones nista’ ngħid li ma teżisti ebda allowance ta’ din ix-xorta; jeżistu biss allowances għal xi żewġ impjegati jew tlieta li huma in charge li joħorġu jaraw il-proġetti fuq barra u jużaw il-karozza tagħhom b’mod regolari.  Dawn għandhom allowance ta’ bejn Lm20 u Lm30 fix-xahar.  Fil-fatt iċ-ċentru kulma għandu hija vettura waħda għaliex in-nies huma mistennija jduru bil-karozzi tagħhom.

  THE CHAIRMAN:  L-Onor. Abela.

  ONOR. CARMELO ABELA:    Dr. Cannataci, ħalli mmur ftit lura għal meta jkunu għaddejjin diskussjonijiet bejn iċ-ċentru u l-Ministeru tal-Finanzi.  Inti għedt li intom tissottomettu l-pjanijiet tagħkom, pero` imbagħad tieħdu somom differenti minn dawk li tkunu ssottomettejtu.  F’dak il-każ isiru l-aġġustamenti min-naħa tagħkom biex wieħed iqabbel il-finanzi li jkunu se jiġu mgħoddija jew inkella wieħed jibqa’ għaddej bl-istess pjanijiet imbagħad jara x’jagħmel aktar tard matul is-sena?

  DR. JOSEPH A. CANNATACI:   Le, l-ewwelnett il-qawl Malti jgħid li l-bniedem jipproponi u Alla jiddisponi.  Issa Alla jew ta’ warajh qiegħed warajja fil-forma tas-Sur Salvu Gauci!  L-ewwelnett, biex ma ninftehimx ħażin, nibda biex ngħid li aħna għandna l-akbar rispett għall-biċċa xogħol mill-iktar iebsa u antipatika li jridu jagħmlu sħabna fil-Ministeru tal-Finanzi, imma m’iniex se noqgħod nistaħba wara subgħajja u ma ngħidx li malli huma joħorġu bil-figuri tagħhom, jien f’isem il-bord tal-gvernaturi nibgħat ittra lill-ministeru u lill-Kabinett fejn ngħidilhom li jekk se jinsistu fuq dawn il-figuri, fil-laqgħa li ġejja tal-bord tal-gvernaturi aħna se nagħlqu ċ-ċentru.  It’s as simple as that.  Issa hawn xi ħadd li jista’ jimmaġina lill-Ministeru ta’ l-Edukazzjoni li bħalissa  jingħata bejn Lm80 miljun u Lm100 miljun fis-sena,  imur xi ħadd jgħidu biex imexxi b’Lm20 miljun?!  It is just not on.  

Aħna nifhmu li s-sitwazzjoni tal-Ministeru tal-Finanzi hija waħda pjuttost temporanja, fis-sens li hemm il-kwestjoni tal-ħames protokoll u l-kwesjtoni ta’ funding stabbli kif għandu jiġi previst u għaldaqstant li nagħmlu huwa dan.  Malli l-Ministeru ta’ l-Edukazzjoni jiġi lura u jgħidilna li no way m’aħna se jkollna daqs kemm tlabna għal dak li aħna ngħidulu sustained growth, naqbdu l-budget u nqasqsu kollox.  Jien ma nistħix ngħid li bħalissa waħda mill-affarijiet l-iktar li tinkwetani hija n-nuqqas ta’ fire safety and suppression system li għandna u li rridu madwar Lm400,000 biex nagħmluha.  Aħna qegħdin nittamaw li jasal il-ħames protokoll u nagħmluha.  Imma kif kont qed ngħid li nagħmlu huwa li nqasqsu kollox ħlief is-salarji u l-materjal biex inkunu nistgħu komplu r-furbishment tal-post ħalli jkollna fejn nilqgħu l-istudenti, and full stop.  

At that moment in time, jekk dik il-figura tiġi iktar jew inqas minn dak li jagħtuna l-Ministeru tal-Finanzi - no prices for guessing li tiġi iktar - immorru lura l-Ministeru ta’ l-Edukazzjoni u ngħidulhom:  X’nagħmlu?  Nagħlqu?  Huma jgħidulna, “Le, issa naraw kif nirranġaw”.  To be fair to them, fl-ittra li jibagħtulna l-Ministeru tal-Finanzi, dejjem jgħidulna -  ovvjament mingħajr ma jwegħduna xejn - li lesti jikkonsidraw virements li jsiru matul is-sena.  Għaldaqstant, sakemm is-sitwazzjoni tistabilizza lilha nnifisha, aħna dejjem norbtu fuq din il-ħaġa.  Jien nittama, anke għan-numru ta’ xagħar abjad li akkwistajna f’xagħarna jien u sħabi minħabba dan il-proġett, li l-inkwiet jibda jonqos u jibdew jallokawlna figura realistika – ninsisti fuq il-kelma realistika – kull sena.  

  THE CHAIRMAN:  Grazzi.   Naħseb li nistgħu naġġornaw il-laqgħa tal-lum. Qed neħodha li hemm iżjed mistoqsijiet dwar dan is-suġġett u  għalhekk inkunu nistgħu nkomplu f’laqgħa oħra.  Mhux se jkun possibbli li nispeċifikaw id-data ta’ meta se nkomplu għar-raġuni sempliċi li diġa` ninsabu committed bħala Kumitat li l-ġimgħa d-dieħla nittrattaw is-suġġett dwar il-kunsilli lokali.  Imbagħad għadna ma nafux l-iskadenzi tas-seduti minħabba l-budget li se jiġi ppreżentat fil-21 ta’ dan ix-xahar.    Ovvjament, meta nsibu data li ma tkunx tolqot lill-membri ta’ dan il-Kumitat, kemm bħala kelliema min-naħa tal-gvern u anke min-naħa ta’ l-oppożizzjoni, ninfurmawkom.

Nirringrazzja lil kulmin ħa sehem u nerġgħu nikkuntattjawkom aħna.  L-aħjar ħaġa tkun li Mrs. Brincat tgħaddilkom draft form tad-debate biex jekk hemm xi outstanding points li nixtiequ follow-up tagħhom, intom tkunu tistgħu tippreparawhom.

Fit-8:41p.m. il-Kumitat aġġorna.

